
Lukas 15:11-32

Ons gaan vandag kyk na die gelykenis van die verlore seun.

Kom ons luister met die doel om te verstaan;

met die doel om sonder voorbehoude te aanvaar..

...met watter ingesteldheid God wil hê dat ons sal lewe.

Kom ons lees dit eers saam:

Lukas 15:

11 Verder het Jesus gesê: “Daar was ‘n man wat twee seuns gehad het. 12  Die jongste het vir sy pa gesê: ‘Pa, gee my die deel van die besittings wat my toekom.’ Hy het toe die goed tussen hulle verdeel. 13  “Nie lank daarna nie het die jongste seun alles tot geld gemaak en van die ouerhuis af na ‘n ver land toe vertrek. Daar het hy sy geld verkwis deur losbandig te lewe. 14  Nadat hy alles deurgebring het, het daar ‘n kwaai hongersnood in daardie land gekom, en ook hy het begin gebrek ly. 15  Hy het toe sommer by een van die mense van daardie land gaan bly, en dié het hom na sy plaas toe gestuur om varke op te pas. 16  Daar het hy gewens hy kon sy honger stil met die peule wat die varke eet, maar niemand het hom daarvan gegee nie.

17  “Toe kom hy tot inkeer en sê: ‘My pa het wie weet hoeveel dagloners, en hulle het almal oorgenoeg kos, en hier vergaan ek van die honger. 18  Ek sal dadelik na my pa toe teruggaan en vir hom sê: Pa, ek het teen God en teen Pa gesondig! 19  Ek is nie meer werd om Pa se seun genoem te word nie. Behandel my soos een van Pa se dagloners.’

20  En hy het sonder versuim na sy pa toe teruggegaan. “Toe hy nog ver aankom, het sy pa hom al gesien en hom innig jammer gekry. Hy hardloop hom tegemoet, omhels hom en soen hom. 21  Toe sê die seun vir hom: ‘Pa, ek het teen God en teen Pa gesondig. Ek is nie meer werd om Pa se seun genoem te word nie.’ 22  Maar sy pa roep sy werksmense: ‘Maak gou! Bring klere, die beste, en trek dit vir hom aan; sit vir hom ‘n ring aan sy vinger en trek vir hom skoene aan! 23  En bring die vetgemaakte kalf, slag hom, en laat ons eet en feesvier! 24  Hierdie seun van my was dood, en hy lewe weer; hy was verlore, en ek het hom teruggekry.’ Toe het hulle begin feesvier.

25  “Sy oudste seun was nog in die veld. Toe hy terugkom en naby die huis was, hoor hy die musiek en die singery. 26  Hy roep toe een van die bediendes nader en vra hom wat aan die gang is. 27  Die bediende antwoord: ‘U broer het gekom, en u pa het die vetgemaakte kalf geslag omdat hy hom behoue en gesond teruggekry het.’ 28  “Toe het die oudste seun kwaad geword en hy wou nie in die huis ingaan nie. Sy pa gaan toe uit en praat mooi met hom; 29  maar hy antwoord: ‘Kyk, al die jare werk ek soos ‘n slaaf vir Pa. Nog nooit het ek ‘n opdrag van Pa verontagsaam nie, en vir my het Pa nog nooit eers ‘n bokkie gegee sodat ek saam met my vriende kan feesvier nie. 30  Maar nou dat hierdie seun van Pa, wat Pa se goed met prostitute deurgebring het, terugkom, het Pa vir hom die vetgemaakte kalf geslag!’

31  “Toe sê die pa vir hom: Kind, jy is altyd by my, en alles wat ek het, is ook joune. 32  Maar ons kan tog nie anders as om fees te vier en bly te wees nie, want hierdie broer van jou was dood, en hy lewe weer; hy was verlore, en ons het hom teruggekry.”
Die Here het deure toegemaak vir hierdie verlore seun...

· ...wat 'n gemors van sy lewe gemaak het.

· Die Here het deure toegemaak sodat hy die enigste deur wat nog oop is...

· ...kon raaksien;

· ...en dit is die deur terug na sy vader toe.

Vandag gaan ons kyk na hierdie verlore seun se tuiskoms.

Oppad terug het hy homself voorberei;

Hy het 'n rympie voorberei wat hy vir sy pa gaan opsê;

Hierdie rympie bevat 'n skuldbelydenis - 'n erkenning dat hy gesondig het;

...en dat hy sleg voel daaroor.

Met hierdie houding stap hy terug huistoe...

...nie presies seker hoe die ontvangs gaan wees nie.

Nou, by die huis was daar twee persone wat gereageer het op sy tuiskoms:

1. Sy pa 

2. En sy ouer broer.

Kom ons kyk nou na die manier waarop hierdie twee persone die verlore seun ontvang.

[en as ons hierna kyk, moet ons elkeen ook vir onsself uitmaak:

soos watter een van die twee is ek?]

Die pa het na die seun toe gehardloop toe hy hom in die verte sien aankom;

Vir 'n pa om te hardloop – destyds – was nie 'n baie fatsoenlike ding om te doen nie.

En dit het gebeur nadat hy vir dae op die stoep van sy huis gestaan het...

...en getuur het na die horison...

...van verlange;

...van uitsien.

En toe hy by sy seun kom, het hy hom omhels – en gesoen!

En toe begin die seun sy rympie opsê.

Maar sy pa gee hom nie kans om die rympie klaar te maak nie.

...sy pa roep die werkmense en sê: “Maak gou! Laat ons feesvier!”

Toe gee hy die rede...

...die hele rede agter hierdie optrede van sy pa:

 “Hierdie seun van my was dood, en hy lewe weer...”

Hy begin met : “Hierdie seun van my...”
Ewaaroor gaan dit? Oor 'n verhouding!

Dit is hoe die pa hierdie seun ontvang...

...dit was sy reaksie op hierdie seun se tuiskoms.

Daar was ook 'n ander persoon wat gereageer het op hierdie seun se tuiskoms:

Die ouer broer.

Kom ons lees weer sy reaksie:

‘Kyk, al die jare werk ek soos ‘n slaaf vir Pa. Nog nooit het ek ‘n opdrag van Pa verontagsaam nie, en vir my het Pa nog nooit eers ‘n bokkie gegee sodat ek saam met my vriende kan feesvier nie. 30  Maar nou dat hierdie seun van Pa, wat Pa se goed met prostitute deurgebring het, terugkom, het Pa vir hom die vetgemaakte kalf geslag!’ 
(Lukas 15:29,30).

Kan u sien wat doen hy?

Hy doen twee dinge:

1. Hy prys homself – hy is baie trots op homself.

2. Hy veroordeel sy broer: “Hierdie seun wat pa se goed met prostitute deurgebring het.”
Nou, let mooi op:

Op grond waarvan kan hierdie oudste broer hierdie dinge sê?

Alleen op grond van 'n stel wette en reëls en voorskrifte...

..wat sê:

hierdie dinge moet jy doen;

en hierdie dinge mag jy nie doen nie.

· Dit is die onderliggende manier waarop hierdie broer gedink het;

· Dit is wat in sy denke aangegaan het;

· Dis hoe sy waardestelsel gelyk het;

· Dit is wat sy lewe beheers het: 'n stel voorskrifte en wette.

En op grond hiervan kan hy sê:

· Ek het die regte dinge gedoen – volgens hierdie voorskrifte;

· Maar my jonger broer het die verkeerde dinge gedoen – volgens hierdie voorskrifte.

Goed, kom ons vergelyk nou hierdie twee mense.

Waaroor het dit vir die pa gegaan?

Ek wil dit vir u in een woord weergee:

'N VERHOUDING!
Waaroor het dit vir die oudste broer gegaan?

'N STEL VOORSKRIFTE!
Hoekom het Jesus hierdie gelykenis vertel?

Om daardeur twee ingesteldhede teenoor mekaar te stel;

Die een is gebaseer op die belangrikheid van verhoudings
En die ander op die belangrikheid van voorskrifte.

En nou is die doel met die gelykenis om vir ons te sê:

Die een is wat God wil hê - en die ander is wat God nie wil hê nie. 

1. Die eerste houding is beeld van God die Vader se houding 

2. en die tweede is beeld van die Fariseërs se houding.
Wat is vir God belangrik?

Op watter basis wil God hê moet sy kinders se optrede rus?

Volgens watter motiewe wil God hê moet sy kerk (gemeente) funksioneer?

Maak seker u verstaan die GROOT LES van hierdie gelykenis;

Wees bereid om dit te AANVAAR.

Vir God is verhoudings die belangrikste saak in sy kerk – en nie 'n klomp voorskrifte nie.

Dit is waaroor dit in die eerste plek vir God gaan: lewende verhoudings!
Dit is waarom Hy sy Seun na die aarde gestuur het om te sterf:

Sodat ons verhouding met die Vader kan regkom;

Sodat daar versoening kan wees.

Daarom word Jesus se kruisdood dikwels 'n soendood – of versoeningsdood genoem.

Jesus het nie vir beginsels gesterf nie – of vir gebruike en voorskrifte nie;

Jesus het vir mense gesterf!

....sodat hulle kan lewe!

Wat is die eerste ding wat na die sondeval in die paradys verkeerd gegaan het?

Die mens het skaam geword en vir God gaan wegkruip!

'n Verhouding is verbreek – dis wat daar gebeur het!

Wat het Christus op aarde kom doen?

Vir ons 'n klomp nuwe voorskrifte en reëls kom gee?

Nee! Hy het daardie selfde verhouding kom regmaak – wat in die paradys verbreek is.

Hy doen dit deur vir ons te sterf,

Maar ook deur vir ons die groot gebod te gee:

‘Jy moet die Here jou God liefhê met jou hele hart en met jou hele siel’ en met jou hele verstand. Dit is die grootste en die eerste gebod. En die tweede, wat hiermee gelyk staan, is: ‘Jy moet jou naaste liefhê soos jouself.’   (Matteus 22:37-39)
Hier het ons 'n samevatting van die hele wil van God vir die ganse mensedom.

En waaroor gaan dit hier?

· Oor verhoudings!

· Oor die twee basiese verhouding waarin ons elkeen staan!

Kom ek vra u:

Wat is die hoofsaak in die Bybel?

Dink gou elkeen aan 'n antwoord:

Is dit om aan ons 'n lys gedragsvoorskrifte te gee?

Is dit 'n boek vol lewensreëls? – moets en moenies?

OF: is dit 'n boek wat die grootste liefdesverhaal ooit vir ons beskryf?

...'n liefdesverhaal waardeur verhoudings weer herstel word.

Ek wil gou vir u iets vertel:

Ek was 'n tyd gelede op 'n kamp gewees;

En agterna het ek met my kollegas oor hierdie kamp gesels;

...en meeste van hulle het hierdie beswaar gehad:

“Die mense wat op so 'n kamp was – raak baie betrokke by die kamp:

hulle hou gereeld reünies – hulle kontak mekaar gereeld – hulle help met die reël van die volgende kamp.”

En dan is die klagte: 

“As hulle maar hierdie tyd en energie in hulle kerk wil spandeer.”

Toe het ek daaroor nagedink:

Hoekom doen mense dit?

Hulle ontsien geen moeite om by die dinge van hierdie kamp betrokke te wees nie;

...hulle doen dit omdat hulle dit wil doen...

...niemand plaas hulle onder enige verpligting nie.

Hoekom?

Ek kon net een antwoord kry:

Op hierdie spesifieke kamp...

...word mense in aanraking gebring...

· nie met 'n klomp voorskrifte en gebruike en moets en moenies nie;

· maar met die lewende Here self.

En op hierdie kampe beleef mens ander Christene wat die liefde van Christus uitleef!

In kort: waarop val die klem?

Op lewende, liefdevolle verhoudings!

Kom ons kyk na baie kerke in ons kerkverband:
Op watter basis rus hulle manier van dinge doen?

Dalk (ek weet nie) ...dalk te veel op die basis van:

Voorskrifte (wat ons dikwels beginsels noem – en dan sê: hierdie beginsels kom altyd eerste);

En op die basis van ons styl (wat ons noem: ons gereformeerde styl);

...dit is ons eie manier van dinge doen;

...en hierdie eie manier van dinge doen het vir ons heiliger geword as wat die Bybel sê oor kerkwees!

Luister nou mooi:

As mens op hierdie basis staan, dan is jou gedrag dieselfde as die van die oudste broer:

Jy word 'n veroordelende, beswaarde en kritiese mens!

Jy sê maklik:

· “Hierdie manier van doen is nie vir my aanvaarbaar nie.”

· ”Ek stem nie hiermee saam nie!”

· “Ek is beswaard hieroor!”

En dan staan jy daar – onversetlik!

Met groot bravade – en groot oortuiging.

Ek weet,

Ek was presies net so!

En weet u – ek was oortuig God is aan my kant!

Totdat die Heilige Gees my oë oopgemaak het;

Toe besef ek: 

God was nie trots op my nie – God het dalk eerder oor my gehuil!

Broers en susters,

Die groot vraag is NIE: “Is jy getrou aan jou beginsels?” nie,

MAAR: “ Is jy getrou aan die lewende Jesus?”

Kom ek vertel gou vir u van 'n ateïs (Micheal Martin). Hy het van mense ateïste gemaak deur doodeenvoudig aan hulle 'n vraag te vra:

“Wil julle soos die Christene wees?”

....en dan wys hy na 'n klomp mense wat vashou aan gebruike en gewoontes.
... en as iemand nie daarby inval nie...

...is hulle veroordelend en beswaard en krities.

Geen wonder mense gaan beleef hulle godsdiens op ander plekke nie;

· Want daar  - op ander plekke - voel hulle veilig en gemaklik;

· Want daar is nie mense wat hulle koppe afbyt as hulle 'n fout maak nie.

Baie mense van buite kom besoek u eredienste;

En kom in aanraking met u as gemeentelede.

Wat is hulle indruk:

Beleef hulle mense soos die Pa in die gelykenis;

Of soos die ouer broer?

As die Vaderliefde nie ook aan buitestaanders bewys word nie...

...gaan hulle uitstap;

...en nooit weer na hierdie kerk toe kom nie.

U is 'n huisgesin – broers en susters van mekaar;

ons het dieselfde Vader in die hemel.

Hy het sy onvoorwaardelike liefde oor ons elkeen uitgegiet;

Ek vra u (in die Naam van die Here):

Kom ons wees nie soos die oudste broer wees nie.

Die kerk moet 'n veilige hawe wees – hier moet 'n mens geborge wees;

...en nie op jou senuwees – 

...omdat jy dalk iets kan doen wat nie volgens die gebruik is nie!

Vir te lank het die regte leerstellings en voorskrifte in ons kerk die klem gekry, eerder as die regte lewe.

Regte leerstellings en voorskrifte kan aangeleer word – en 'n veranderde lewe tot gevolg hê;

maar alleen 'n verhouding met die lewende Christus – kan 'n nuwe lewe in jou tot gevolg hê.

Mens kan 'n papagaai se lewe ook verander deur net aan hom nuwe toertjies te leer.

Dis nie wat die Here wil hê nie.

Alleen 'n verhouding met Jesus maak van jou 'n nuwe mens.

Dis wat die Here wil hê!

As ons nie in 'n lewende verhouding met Jesus staan nie,

dan het ons onsself losgemaak van die wortel waaruit 'n nuwe lewe kan groei.

Dit is vir die Here die absolute hoofsaak:

Onthou die woorde van die pa:

Hierdie seun van my was dood, en hy lewe weer
Verstaan u die verskil?:

Om die regte dinge te weet en te glo gaan nog nie van jou 'n Christen maak nie!

Om te sê “Ek glo Jesus leef!” – help niks!

Weet u wat help?

Om te kan sê “Jesus leef in my!”
1. Die een het te doen met die regte kennis 

2. en die ander met die regte verhouding.

Ons identiteit as Christene word gevind in Christus self;

Hoe jammer is dit dat te veel mense hulle identiteit soek in 'n stelsel (sisteem);

· 'n reeks gebruike en gewoontes;

· 'n stel geykte voorskrifte;

· 'n vaste manier waarop dinge gedoen moet word.

Moet ons ons kinders leer – deur vir hulle te sê:

Maak seker jy hou aan die regte BEGINSELS vas?

Of: Maak seker jy hou die regte HAND vas?

Weet u wat is die toets vir kindskap? Wanneer is mens 'n kind van God?

Is dit dalk of 'n mens die regte morele en etiese kodes nakom?

1 Joh 4:7 gee aan ons Christus se toets:

Geliefdes, ons moet mekaar liefhê, want liefde kom van God, en elkeen wat liefhet, is ‘n kind van God en ken God.
Waaroor gaan dit?   VERHOUDINGS!

Liefde kom van God!

As jy nie weet en ervaar hoe lief die Vader vir jou is nie,

het jy niks om op te reageer nie;

...en dan reageer jy op ander dinge!

Kom ek vra jou:

Is jou lewe 'n reaksie op 'n klomp voorskrifte?

Of is jou lewe 'n reaksie op Vaderliefde?

Eersgenoemde gaan vir jou 'n karakter skep soos die oudste broer!

Om by 'n kerk in te skakel en deel te wees daarvan, het nie te doen met die vraag:
lewe jy reg of verkeerd? nie;

is jy goed of sleg nie? nie;

maar dit het te doen met die vraag:

lewe jy – of is jy geestelik dood?

En sonder 'n lewende verhouding met Jesus kan jy nie geestelik lewe nie!

Ten slotte:

Groei weg van die Fariseër is jou

...speel klaar met die Fariseër in jou...

..verban hom uit jou lewe...

...en groei na 'n lewe wat op die liefde van jou Vader gebaseer is.

Geestelike volwassenheid beteken:

Ek is besiel met die liefde van my Vader...


...wat Hy aan my bewys het - en elke dag bewys.

Kom ons vra die Here om die Fariseër in ons – uit ons lewe weg te vat.....

[stilgebed]

